
Areal Cul - proget d’infrastructura - decisiun da princip, glistas da submittents e surdattas da lavurs 
La planisaziun da l’areal Cul, Zernez es quista prümavaira ida in vigur legala uschè cha prossem on po gnir inizià 
cul proget d’infrastructura. Previs es nouv’infrastructura d’access, aua da baiver, chanalisaziun, s-chodamaint 
central, forz’electrica, fibr’optica ed iglüminaziun publica. La suprastanza cumünala ha acconsenti la dumonda 
da princip e deliberà las glistas da submittents per las diversas lavurs. Inavant sun gnüdas surdattas las lavurs 
d’indschegner da fabrica al büro Caprez AG, Zernez e las lavurs d’indschegner dal s-chodamaint central a 
Thorsten Hartmann, Grüsch.  
 
Röven, Zernez - allontanamaint bügl - decisiun da princip 
Il bügl Röven a Zernez es in ün fich nosch stadi e stuvess gnir sanà. Il bügl es situà in ün lö na ideal ed üna 
refacziun minimala es colliada cun cuosts ots. Implü nun ha quist bügl ingüna relevanza per la qualità da l’aua 
da baiver dal Cumün da Zernez. Our da quists motivs ed in resguardond a las prescripziuns da la chüra da 
monumaints ha la suprastanza cumünala decis d’allontanar il bügl sainza rimplazzamaint.  
 
Implant da tir 300m Zernez - sanaziun paracullas - dumonda da princip e glista da submittents 
In avuost dal 2023 ha preinfuormà l’uffizi da l’ambiaint e natüra GR cha culla nouva revisiun da la ledscha 
federala davart la protecziun da l’ambiaint, chi’d es entrada in vigur als 1. schner 2025, han ils cumüns il dovair 
da sanar lur debits vegls fin la fin da l’on 2026. In seguit a l’approvaziun dal credit d’investiziun a la radunanza 
cumünala dals 3 december 2025 ha la suprastanza cumünala acconsenti a la dumonda da princip e sancziunà la 
glista da submittents pel proget surmanzunà. Il proget vain subvenziunà cun ün import da 290'000 chf dal 
chantun Grischun. 
 
San dals Vdes Lavin - tagl da laina - surdatta da lavur 
Las lavurs pel tagl da laina San dals Vdes a Lavin es gnü dat a la firma AlbertinForst und Partner AG, Martina. Il 
tagl da laina es planisà per october fin december 2026. 
 
EW Zernez - proget TS Zentrale - surdatta d'incumbenza 
In connex cun la fabrica da la nouva staziun da transfuormaziun TS Zentrale sülla parcella da la Swisscom in 
Quadras, Zernez ha il gremi respunsabel surdat las lavurs da s-chavs e las lavurs d’impressari (bloc da cabels En 
fin staziun) a la firma Foffa Conrad SA, Zernez.  
 
EW Zernez - proget TS Champsech - surdattas d'incumbenzas 
Il proget da la sanaziun da la staziun da transfuormaziun TS Champsech es in planisaziun. In seguit a 
l’acconsentimaint da la dumonda da princip sun gnüdas surdattas diversas incumbenzas: la montascha electrica 
cun furniziun da cabels a la firma Repower AG, Bever, la furniziun dal transfuormatur 100 kVA a la firma Rauscher 
& Stöcklin AG, Sissach, la furniziun dal scumpart da mezza tensiun (Bluegis) a la firma Siemens Schweiz AG, Turich 
e la furniziun dal scumpart da tensiun bassa a la firma Oswald Electric AG, Netstal. 
 
Forz'electrica - definiziun «contribuziun al man public» per l’on 2027 
Minch’on ston ils cumüns definir l’import chi vain indemnisà pels drets da passagi/transport d’energia, la 
«contribuziun al man public». La suprastanza cumünala ha decis da definir pel 2027 quista contribuziun per tuot 
las quatter fracziuns sün 2.0 rps/ukw (1.0 rps + 1.0 rps per Zernez Energia 2020). La contribuziun al fondo Zernez 
Energia 2020 es gnüda sbassada invers l’on scuors per 0.5 rps. Las tariffas valan a partir dals 1. schner 2027. 
 
Introducziun dal e-voting - decisiun da princip 
Daspö l’on 2024 spordscha il Chantun Grischun als cumüns da laschar vuschar ed eleger a votantas e votants 
electronicamaing via e-voting. La fasa da pilot dal chantun es intant finida giò ed in avegnir dessan eir votantas 
e votants dal Cumün da Zernez pudair vuschar cul sistem da l’e-voting. La suprastanza cumünala ha decis da 
vulair introdüer la varianta dal sistem «Integrales E-Voting», quai chi voul dir chi’s po manar tras sün tuot ils 
s-chalins (federal, chantunal, cumünal) votaziuns ed elecziuns culla pussibiltà dad e-voting. La varianta nomnada 
ha per consequenza chi fa da bsögn d’üna revisiun da la constituziun cumünala e da la ledscha cumünala da 
votaziun ed elecziun. Quista lavur vegn uossa tutta per mans.  

Sistem da signalisaziun Lavin – decisiun da princip 
Sün basa al concept d’orientaziun da la fracziun da Susch dess eir per la fracziun da Lavin gnir realisà ün sistem 
d’orientaziun. In stretta collavuraziun tanter ils collavuraturs da la TESSVM AG, il Cumün da Zernez ed il büro 
Süsskind SGD, Cuoira es gnü elavurà il concept. La suprastanza cumünala ha acceptà la dumonda da princip per 
cuntinuar cun quist proget. 
 
Büro electoral per las re/- elecziuns cumünalas e las votaziuns federalas, chantunalas e cumünalas dals 27 
settember 2026 
La suprastanza cumünala ha elet il büro electoral per las re/- elecziuns cumünalas e las votaziuns federalas, 
chantunalas e cumünalas dals 27 settember 2026. Al büro electoral fan part Claudia Duschletta sco presidenta, 
Corsin Scandella, Giancarlo Neuhäusler, Hermann Thom, Tamara Zellweger, Nina Padrun, Riet Felix e Ladina 
Rodigari sco actuara. 
 
Il Cumün da Zernez ha acconsenti ils seguaints permiss da fabrica: 
- Parcella no. 0399, Baugesellschaft MFH Brail, Brail - fabricat cun duos chasas da plüssas famiglias - 

müdamaint da proget 
- Parcella no. 1146, Stupan Beat, Zernez - indriz fotovoltaic vi dal balcun  

 
Dumondas da fabrica BaB 
La suprastanza cumünala ha concess in sia sezzüda duos permiss da fabrica per edifizis dadour la zona da 
construcziun (BaB): 
- Parcella no. 0906, Engadiner Kraftwerke AG, Zernez - nouv idrant La Drossa 
- Parcella no. 2474, Flüela Hospiz AG, Frei Curdin, Susch - sanaziun sarinera 


